Хǽмыцаты Фузǽ

50-ǽм скъолайы ахуыргǽнǽг.

Ныхасы рǽзтыл куыст - ǽвзаг базоныны ахсджиагдǽр фǽрǽзтǽй иу

Дǽ мады ǽвзагыл кǽд дзурыс,
                                          кǽд зарыс

 Дǽ фыдгул, ызнагǽн йǽ сау зǽрдǽ марыс.

(«Мадǽлон ǽвзаг» Ǽлборты Х.)

Ирон ǽвзаг у тынг рагон ǽмǽ хъǽздыг ǽвзаг. Зынгǽ бынат ахсы дунейы иннǽ ‘взǽгты ‘хсǽн. Дунейы йын цы аргъ кǽнынц, уый бǽрǽг у Уǽрǽсейы наукǽты Академийы уǽнг Михаил Боголюбовы ныхǽстǽй : «Ирон адǽм тынг хорз бахъахъхъǽдтой се ‘взаджы рагон ǽууǽлтǽ, иннǽ ‘взǽгты цы дзырдтǽ ǽмǽ грамматикон формǽтǽ нал ис, ахǽмтǽ, Ома, ирон ǽвзаджы баззад йǽ рагон бындур, уымǽ гǽсгǽ ирон ǽвзаг у хǽзна, стыр хǽзна иннǽ ǽвзǽгтǽ иртасынǽн, ǽмǽ йǽ уый тыххǽй ахуыр кǽнынц дунейы стырдǽр университетты».
Ирон ǽвзаджы урок у сывǽллоны зондахасты бындурǽвǽрǽг, йǽ удыхъǽд аразǽг, йǽ цǽстǽнгас ǽрдзмǽ, адǽммǽ.
Ǽвзаг ǽхсǽнадон хотых кǽй у, уымǽ гǽсгǽ ахуыргǽнǽг алы урочы дǽр хъуамǽ дзура хъǽздыг, аив, хǽрзхъǽд, зǽрдǽмǽ арфхизǽг дзырдтǽй, хъуыдыйǽдтǽй. Ǽрвылбон архайа, цǽмǽй скъоладзауты сахуыр кǽна мадǽлон ǽвзагыл хъуыды кǽнын, аив дзурын. Нǽ разагъды лǽгтǽ амыдтой, зǽгъгǽ, мадǽлон ǽвзаг ахуыр кǽныны хъуыддаджы грамматикǽйǽ сǽйрагдǽр ницы ис. Уымǽ гǽсгǽ мах, ǽвзаджы ахуыргǽнджытǽ, нǽ размǽ ǽвǽрǽм ǽхсджиаг хǽс: скъоладзаутǽ хъуамǽ бамбарой ǽвзаджы аивдзинад, сахуыр уой цыфǽнды зын хъуыдытǽ дǽр мадǽлон ǽвзагыл аив дзурын ǽмǽ раст фыссын.

Скъоладзаутǽ ǽнǽ рǽдыдǽй фыссын куы базоной, сǽ ныхас раст куы аразой, сǽ хъуыдытǽ бǽлвырд фǽткыл ǽвǽрынмǽ куы арǽхсой, уǽд сын ǽнцондǽр уыдзǽн иннǽ предметтǽ ахуыр кǽнынǽн дǽр.

Аив ныхасы рǽзтǽй ахсджиагдǽр ницы ис царды. Ǽнǽ уый тынг зын у адǽймагǽн ахуыры дǽр ǽмǽ ǽхсǽнадон царды дǽр.
Нырыккон ирон ǽвзаджы урочы сǽйрагдǽр домǽнтǽй иу у ныхасы рǽзтыл куыст. Уый у ǽппǽты зындǽр, фǽлǽ ахсджиагдǽр домǽн.

Ныхасы рǽзт у вазыгджын ǽмǽ сфǽлдыстадон процесс. Уымǽн нǽй рǽзǽн ǽнǽ исты ǽнкъарǽнтǽй, ǽнǽ зǽрдǽргъǽвдǽй. Ǽгъгъǽд нǽу, скъоладзау, йǽ хъуыдыйыл нǽ кусгǽйǽ, ǽрмǽстдǽр бирǽ дзырдтǽ ǽмǽ дзырдбǽстытǽ куы бахъуыды кǽна, уый. Уыцы хъуыддаг зиан йеддǽмǽ пайда, мǽнмǽ гǽсгǽ, ницы хǽссы. Ныхасы рǽзтыл куыст у ǽппынǽдзух, ǽрвылбоны куыст.

Сочиненитǽ, изложенитǽ, дзургǽ радзырдтǽ, дзырдуатон ǽмǽ грамматикон фǽлтǽрǽнтǽ аразгǽйǽ, литературон ǽрмǽгимǽ кусгǽйǽ, ахуыргǽнǽг хъуамǽ хъуыды кǽна ǽрмǽст абоны урочы нысаныл нǽ, фǽлǽ ма дарддар йǽ сǽйрагдǽр хǽсыл – сабиты ныхасы рǽзтыл кусын. Ахуыргǽнǽг йǽ алы урокмǽ цǽттǽгǽнгǽйǽ дǽр хъуамǽ арф хъуыды кǽна, куыд ис ахуыры программǽйǽ ǽрмǽг хуыздǽр спайда кǽнǽн хъомыладон куыстǽн дǽр.

Ныхасы рǽзтыл куысты ахъаззаг бынат ахсы дзырд, уымǽн йǽ нысаниуǽгтǽ зонын ǽмǽ сǽ пайда кǽнын раст дзургǽ ǽмǽ фысгǽ ныхасы. Уымǽй хъǽздыгдǽр кǽны скъоладзауты дзырдуат, уǽрǽхдǽр кǽнынц йǽ стилистикон фадǽттǽ, ǽмǽ уый тыххǽй нǽ куысты архайǽм, цǽмǽй алы къласы дǽр практикон ǽгъдауǽй куыст цǽуа дзырды лексикон нысаниуаг ǽмǽ йǽ хуызтимǽ, бындурон ǽмǽ ǽрбайсгǽ дзырдтимǽ, дзырдбастытимǽ.
Дзырдуатон куыст арǽзт у ахǽм хǽйттǽй:

1. Сабиты дзырдуаты хъǽздыгдзинадыл кусын (ома, ног дзырдтимǽ, сǽ нысаниуǽгтимǽ, сǽ растфыссынадимǽ зонгǽ кǽнын скъоладзауты).

2. Дзырдуаты бǽлвырддзинадыл кусын (дзырды алыхуызон нысаниуǽгтыл фылдǽр кусын, бирǽнысаниуǽг дзырдтǽ, синонимтǽ, антонимтǽ, омонимтǽ).
3. Дзырды активон формǽйыл кусын (дзырдǽй арǽх пайда кǽнын дзырдбǽстыты, хъуыдыйǽдты, баст ныхасы, тексты).

4. Литературон ǽвзагыл ахуыр  кǽнын (ныхасы мидǽг ǽнǽхъуаджы дзырдтǽй хи хъахъхъǽнын, раст дзурын, цавд раст ǽвǽрын).

Райдайǽн кълǽсты алы урок дǽр райдайын хъǽуы дзырдуатон куыстǽй. Хъуамǽ алы урочы дǽр сабитǽ базоной 4 – 6 ног дзырды.
Ног дзырдтǽ фыссǽм фǽйнǽгыл, сабитǽ та – сǽ тетрǽдты. Кǽсǽм сǽ хъǽрǽй, ǽвǽрǽм цавд, сбǽлвырд кǽнǽм дзырды нысаниуǽг, йǽ растфыссынад. Хъуыды кǽнǽм семǽ дзырдбǽстытǽ ǽмǽ хъуыдыйǽдтǽ. Иннǽ урочы фǽлхат кǽнǽм уыцы дзырдтǽ. Хъуамǽ саби дзырд раст ныффысса, зǽгъа йын йǽ нысаниуǽг, растфыссынад, равзара йǽ дзырды хǽйттǽм гǽсгǽ, сараза хъуыдыйǽдтǽ, зǽгъа дзырдǽн йǽ синонимтǽ, антонимтǽ.
Бакусын ма хъǽуы ахǽм текстимǽ, ног дзырдтǽ кǽм ǽмбǽлынц. Зǽгъǽм, дǽргъвǽтин ǽмхъǽлǽсонтыл дзургǽйǽ, дзырдуатон куыст бакодтам дзырдтимǽ: кǽмттǽ, къуыззитт. Ныффидар кодтам сǽ растфыссынад. Семǽ ǽрхъуыды кодтам хъуыдыйǽдтǽ.

Стǽй иу скъоладзау радзырдта Ǽмбалты Цоцкойы ǽмдзǽвгǽ «Скъоламǽ».



Худынц хǽхтǽ, згъорынц дǽттǽ,



Хъǽд дǽр райхъал, хъǽр цǽуы.



Хъǽдхой тулдзы хойы, хойы,



Булǽмǽргъ къуыззитт кǽны.

Цǽмǽй скъоладзаутǽ лексикǽйǽ раст пайда кǽной, уый тыххǽй арǽх фǽфыссǽм дзырдуатон диктанттǽ, ǽмǽ алы дзырд, дзырдбаст, дзырдты къордимǽ дǽр фǽкǽнǽм бирǽ алыхуызон куыстытǽ.
Зǽгъǽм, ахǽм дзырдуатон диктант:

«Фǽллой, куыстуарзаг, ветеран, кадджын, куыстхъом, пенсиисǽг, фǽллойгǽнǽг, раззагдǽр, сменǽ, мастер, зырнǽйзилǽг, ǽндадзǽг.

Ныффыссыны фǽстǽ скъоладзаутǽм раттын фǽрстытǽ:

1. Сбǽрǽг кǽнын, цавǽр профессион лексикǽйǽ сты?

2. Кǽй нǽ зонут, ахǽм дзырдтǽ дзы ис ǽви нǽй?

3. Бацамонын дзырдты лексикон нысан.

4. Дзырдтимǽ ǽрхъуыды кǽнын дзырдбǽстытǽ ǽмǽ хъуыдыйǽдтǽ.

5. Ныффыссын дзырдты ǽххуысǽй цыбыр сочинени.
Ныхасы рǽзтыл бакусынǽн саразын фǽхъǽуы беседǽтǽ. Хъомыладон куыст бакǽныны фǽстǽ раттын хǽс ныффыссын лǽвǽрд темǽйыл чысыл радзырд.

Программǽмǽ гǽсгǽ ахуыргǽнǽг рагацау куы бакуса, афǽдзы дǽргъы цавǽр сфǽлдыстадон куыстытǽ кǽндзǽн, уыдоныл, уǽд ǽнцондǽр уыдзǽн дзырдуатон куыст бакǽнын.

Ахуыргǽнǽджы хǽс у сывǽллǽтты зонгǽ кǽнын нǽ дзырдуаттимǽ дǽр. Кǽд бирǽ не сты, уǽддǽр нǽм цы ис, уыдонǽй скъоладзаутǽ хъуамǽ зоной пайда кǽнын. Дзырдуǽттимǽ кусын зонын ǽххуыс кǽны ныхасы культурǽйы рǽзтǽн, растфыссынады ǽгъдǽуттǽ зǽрдыл дарынǽн. Дзырдуатимǽ кусыны тǽккǽ ахсджиагдǽр хъуыддаг у, алы дзырдǽн иу нысаниуǽг кǽй нǽй, уый бамбарын кǽнын.
Бирǽнысанон дзырдтыл дзургǽйǽ стыр куыст бакǽнǽн ис ныхасы рǽзтыл. Дзырд бирǽнысанон кǽй у, уый базонǽн ис дзырдуатǽй, дзырдбастǽй, хъуыдыйадǽй.

Зǽгъǽм: къах, сǽр (адǽймаджы буары хǽйттǽ), фǽлǽ ма ис:


     аджы сǽр, хǽдзары сǽр, бǽласы сǽр;


     бандоны къах, нурыйы къах.

Скъоладзауты ахуыр кǽнын хъǽуы фразеологон  дзырдбǽстытимǽ дǽр. Уыдонǽн кǽй нǽй комкоммǽ ǽмбарǽн, кǽй сын нǽй хицǽн дзырдтыл адих кǽнǽн дǽр.

Зǽгъǽм: зǽрдǽ худын, цǽст нǽ уарзын, зǽрдǽйǽ уарзын, адǽмыл саргъ   ǽвǽрын.

Скъоладзаутǽ хъуамǽ зоной, фразеологон дзырдбǽстытǽй бирǽтǽ кǽй сты ǽмбисǽндтǽ



«Искǽуыл саргъ сǽвǽрын дǽ сǽрмǽ




макуы ‘рхǽсс. Искуы дын ǽй дǽхиуыл сǽвǽрдзысты».

«Ǽфсины фǽлмǽн дзырд бинонтǽн хуры тынтǽй  хъармдǽр у».

«Дǽхицǽн дǽ цǽст куыд уарзы, дǽ фарсмǽ уымǽн дǽр

 
афтǽ бауарзǽд, ǽмǽ дуг уыдзǽн фǽрнджындǽр».
Фразеологон дзырдбǽстыты руаджы нǽ ныхас кǽны аивдǽр, цы зǽгъынмǽ хъавы дзурǽг, уымǽн хатгай бамбарынгǽнǽн вǽййы фǽсномыгǽй.
Хъǽздыг сты ахǽм дзырдбǽстытǽй нǽ фысджыты уацмыстǽ. Мах кǽддǽриддǽр архайǽм, цǽмǽй сǽ не скъоладзаутǽ зоной ǽмǽ ǽмǽ пайда кǽной сǽ ныхасы, уымǽн ǽмǽ фразеологизмтǽ сты аив, сǽ хъуыды у арф.

 Зǽгъǽм: «Лǽппуйǽ рǽдиаг нǽ вǽййы ǽвзǽр».


«Куыстǽн йǽ сǽр сындз у,



йǽ бын та – сой».



«Ǽнгом цуанонтǽ саг марынц,



ǽнгом бинонтǽ цард арынц».

Ацы куыстǽн стыр пайда сты газет «Рǽстдзинад» ǽмǽ журнал «Ногдзау» дǽр.

Бирǽ алыхуызон куыстытǽ бакǽнǽн ис ныхасы рǽзтыл:

1) Ǽмхǽст текст хицǽн хъуыдыйǽдтыл дих кǽнын.

2) Ǽмхǽццǽ хъуыдыйǽдтǽй ǽмхǽст текст саразын.

3) Радзырд йǽ райдайǽнмǽ гǽсгǽ ныффыссын.
4) Радзырд йǽ кǽронмǽ гǽсгǽ ныффыссын.

5) Сюжетон нывтǽм гǽсгǽ хъуыдыйǽдтǽ ǽмǽ цыбыр радзырдтǽ аразын.

6) Цыбыр сочиненитǽ ǽрдзы фǽзындтыл, бǽрǽгбонтыл, мадǽлтыл, алыхуызон дǽсныйǽдтыл фыссын.

7) Текст лǽмбынǽг бакǽсын. Фǽрстытǽн дзуǽппытǽ ныффыссын.

Сочиненитǽ цǽттǽ кǽнын райдайǽм цалдǽр урочы раздǽр.
Скъоладзаутǽ куыд стырдǽр кǽнынц, афтǽ ныхасы рǽзтыл куыстытǽ дǽр кǽнынц вазыгджындǽр. Куыд фǽстǽмǽ хорз фǽарǽхсынц литературон уацмыстǽм гǽсгǽ сочиненитǽ фыссынмǽ дǽр.

Стыр ахъаз у ныхасы рǽзтыл куысты цǽстуынгǽ ǽрмǽг, алыхуызон хъǽзтытǽ, уымǽн ǽмǽ домынц сабитǽй дзурын сǽ хъуыдытǽ.

Ахуыры рǽстǽг цǽстуынгǽ ǽрмǽгǽй пайда кǽнгǽйǽ скъоладзаутǽм фǽзыны ǽвзагǽй пайда кǽныны зонындзинǽдтǽ практикон ǽгъдауǽй царды мидǽг, уыимǽ ахуыры процесс дǽр свǽййы цымыдисагдǽр. Цǽмǽй дзырд хуыздǽр хъуыдыгонд цǽуа, уый тыххǽй йǽ ныв хъуамǽ уа ǽдзухдǽр скъоладзауы цǽстыты раз, кǽнǽ та ныффидар уа йǽ зонды.


Ныртǽккǽйы рǽстǽджы, цǽмǽй скъоладзау йǽ мадǽлон ǽвзагыл аив ǽмǽ рǽсугъд ǽвзагǽй бамбарын кǽна йǽ хъуыдытǽ, цǽмǽй йǽ дзырдуат бонǽй-бон хъǽздыгдǽр кǽна, уый тыххǽй хъǽуы ǽвǽллайгǽйǽ, алы бон дǽр кусын.
Ахуыргǽнǽг хъуамǽ архайа, цǽмǽй сывǽллǽттǽ арǽхсой ǽмхǽст текст хи ныхǽстǽй дзурын дǽр ǽмǽ ныффыссын дǽр. Уый у махǽн нǽ сǽйрагдǽр хǽс.
